
http://www.ngkerk.org.za/noordkaap/nuus.asp
In hierdie uitgawe...

A. Inspeksie van veiligheidsmaatreëls by ouetehuise. Lees verder
B. Werkswinkel vir gemeente skribas. Lees verder
C. Ned. Geref. Kerk Kimberley – maak ’n “Jagpakket”-plan... Lees verder
D. Uitslag van hofsaak: Nawongo vs. die Departement Maatskaplike Ontwikkeling. Lees verder
E. Pastorale beradingskursus: Genesing van emosionele pyn. Lees verder
F. Pastorale beradingskursus: Die uitdeel van seën. Lees verder
G. Alle gemeentes wat Jeugwerkers aangestel het in Jeugwerkposte... Lees verder
A. [image: image4.jpg]


INSPEKSIE VAN VEILIGHEIDSMAATREËLS BY OUETEHUISE
Die Departement van Maatskaplike Ontwikkeling gaan alle ouetehuise regoor die land besoek om hul veiligheidsmaatreëls te inspekteer. Adjunkminister Bathabile Dlamini sê nie een mens kan sy lewe onder hulle toesig verloor nie. Die besoek volg na die dood van 22 bejaardes in 'n brand vroeër die week by die Pieter Wessels-ouetehuis op Nigel. Die departement gaan op die 17de van die maand met hul besoeke begin.  Intussen gaan 'n gedenkdiens vandag vir die 22 slagoffers van die Nigel-brand gehou word. Die diens begin om 12 uur in die Nigel-saal. Gautengse gesondheids-LUR, Qedani Mahlangu en Ekurhuleni-burgemeester, Ntombi Mekgwe, gaan die diens na verwagting bywoon.

(Met erkenning aan OFM: http://www.ofm.co.za/news.asp?nid=10900)
News24 het ook hieroor berig. Klik op News24 om artikel te lees. 

Indien skakel deur diensverskaffer of “vuurmuur” geblokkeer word kan die volgende adres gebruik word: [http://www.news24.com/SouthAfrica/News/Officials-to-visit-all-old-age-homes-20100804]

Foto met erkenning aan Beeld ( http://www.beeld.com/Galleries/Image/Fotos/Suid-Afrika/Pieter%20Wessels-tehuis)
Terug na inhoud



B. WERKSWINKEL VIR GEMEENTE SKRIBAS

[image: image5.bmp]Vanaf Dinsdag 3 Augustus 2010 tot Donderdag 5 Augustus het sowat 44 gemeente skribas geleentheid gehad om onder leiding van ds. Danie Batt, opleiding op die Win- en Finkerk programme te ondergaan.

Winkerk wat die gemeentedata program is, is nou opgegradeer om aan te pas dat dit op die rekenaarskerm soos Windows 2007 lyk. Dit het opwindende nuwe moontlikhede en is baie gebruikersvriendelik. Die opgradering is vanaf einde Augustus 2010 gratis beskikbaar aan gemeentes wat reeds op hierdie program is. ’n Verdere ontwikkeling is dat daar ’n handleiding saam met die opgradering beskikbaar gaan wees.

Dis belangrik dat gemeentes sal deel hê aan so ’n gemeentedata program, want die uiteindelike oogmerk is dat daar ’n sentrale lidmaatstelsel sal wees, wat gevestig sal word by die Argief in Stellenbosch. Al die romp slomp wat gepaard gaan het met die aanvra en wegstuur van attestate, die jaarlikse afskrifte vanuit die gemeenteregisters, gaan in ’n sekere sin verdwyn, want alles sal via die Argief gebeur.

Dit is baie belangrik dat ’n Kerkraad, die skriba gereeld vir hierdie jaarlikse opleiding sal stuur, want dit gaan nie net oor die opleiding in bogenoemde twee programme nie, maar ook oor die algemene kantooradministrasie, soos bv. die ter sake wetgewing vanaf die staat wat gaan oor die gemeente argief en bv. beroepsveiligheid. Die opleiding was verlede jaar gedesentraliseerd aangebied in Kimberley en Upington en die oogmerk is om dit in die toekoms weer só te doen.  

’n Ander voordeel van hierdie opleidingsessies is die feit dat skribas onderling bymekaar inligting en raad kan kry vir bepaalde probleme. Kerkrade doen ’n uitstekende belegging deur die skriba en ander kantoorpersoneel vir sulke opfrissingsgeleenthede te stuur. Die kerkkantoor is die “venster” van die gemeente. As dinge in die kerkkantoor nie reg loop nie, sal daar baie haakplekke wees. Belê in opleiding vir skriba en die lewe word vir almal makliker!

(Ds. Van Rooyen Terblanche – Ned. Geref. Kerk in Noord-Kaapland taakspan: opleiding kantoorpersoneel)
Terug na inhoud



C. NED. GEREF. KERK KIMBERLEY – MAAK ’N “JAGPAKKET”-PLAN...
Die moedergemeente in Kimberley het oor die afgelope klompie jare drasties kleiner geword. Die faktore hiervoor is maar dieselfde as in ander stede of dorpe waar moedergemeentes al deel geword het van kombinasies of gewoon ingelyf is by ander gemeentes. Die Kimberleyse stadsgebied en sakesektor het groot dele van die gemeente se woonhuisgebied ingeneem. Woonstelblokke in die stadsgebied het ontvolk en is andersins omtrent nie meer toeganklik nie. Die effek wat dit op ‘n gemeente se finansiële toestand het, hoef nie bereken te word nie.
Die gemeente het gedurende die afgelope 10-12 jaar met allerlei funksies en geleenthede die lidmate “gemelk tot droog toe”. Ten spyte van die aanhoudende versoeke om hulp, het die lidmate van hierdie gemeente nie moeg of moedeloos geword nie. Die fokus, naamlik dat die verkondiging van die evangelie hier moet voortgaan al gebeur wat, dryf steeds die lidmate om aan te hou en moed te hou. Miskien is dit die rede vir die gees van welwillendheid wat daar in die ou gemeente aanwesig is.
Dit was omtrent ’n jaar gelede dat ’n lidmaat die kerkraad genader het met die idee dat ons ’n groot kompetisie moet hou wat eie is aan die Noord-Kaap en ’n inkomste van elders kan inbring. Van daardie dag af het die kerkraad begin dink aan die kompetisie en alles is in werking gestel om die kompetisie te laat slaag. Daar is besluit dat die kompetisie amptelik moet geskied en wettiglik geregistreer moet wees. Dit moet deurlopend deur die gemeente se ouditeure gemonitor word en aan die einde moet ’n ouditverslag aan die kerkraad verskaf word. Hierin is die kerkraad gelukkig om iemand soos Werner Haupfleisch van PWC te hê om behulpsaam te wees.
Nadat alle administratiewe aspekte afgehandel is, het die advertensiepogings begin. Databasisse wat goedgunstiglik aan die Kompetisiekomitee verskaf is, is eerste gebruik om selfooneienaars in kennis te stel. Plakkate is gemaak om landwyd vertoon te word. ’n E-pos veldtog het gevolg en advertensies is in sommige dagblaaie en tydskrifte geplaas.
Dit is egter so dat daar vandag soveel vreemde dinge geadverteer word, dat mense ook skepties kan staan teenoor die goeie pogings. 

Indien iemand hierdie poging wil ondersteun, kan hulle gerus na die webtuiste van die NG Kerk Kimberley gaan by www.ngkerkkimberley.co.za en klik op Jag Kompetisie om na die plakkaat te kyk en om seker te maak dat dit wel die gemeente se projek is.

Wen ’n jagervaring ter waarde van R20,000-00 vir 4 September 2010

Die jagpakket vir 4 persone sluit die volgende in:

1 Gemsbok

1 Koedoekoei

1 Koedoebul

1 Blouwildebees

6 Springbokke

3 Rooibokke

Om in te skryf, besoek die webwerf van die Ned. Geref. Kerk Kimberley by http://www.ngkerkkimberley.co.za/hunt.pdf
(Dr. LM Basson – leraar Ned. Geref. Kerk Kimberley)

Terug na inhoud



D. UITSLAG VAN HOFSAAK: NAWONGO VS. DIE DEPARTEMENT MAATSKAPLIKE ONTWIKKELING
NAWONGO het sy saak teen die Departement volledig gewen. Alles wat gevra is, is toegestaan insluitende ’n strukturele bevel. Die volgende is die belangrikste:

· Die huidige finansieringsbeleid is ongrondwetlik.

· Die ongelyke subsidiëring van dienste deur NGO’s in vergelyking met die geld wat die Staat vir sy eie dienste gee, is ongrondwetlik en moet reggestel word.

· Die staat moet binne vier maande ’n nuwe finansieringsbeleid opstel waarin aan die uitspraak van die hof gevolg gegee word.

· Daarna het NAWONGO ’n maand om kommentaar voor te berei.

· Daarna moet die saak voor die hof kom wanneer die regter ’n nuwe finansieringsbeleid ’n bevel van die hof gaan maak.

’n Nuwe bedeling vir NGO’s is ingelui!
Ds. Willem Botha se reaksie is as volg:

Ons is natuurlik baie opgewonde oor die uitspraak want dit lui inderdaad ’n nuwe era in vir die lewering van welsynsdienste aan noodlydendes.

My versugting is dat die Departement, amptenare en staatsprokureurs hierdie uitspraak sal omarm en met die NPO’s hande sal vat om ’n nuwe en billike beleid in plek te kry sodat die finansiering van NPO’s so gou as moontlik, maar nie later nie as 1 April 2011 op die grondslag wat die bevel daarstel sal geskied. En dat hulle nie allerlei verskonings of besware sal voorhou om sodoende die situasie verder te frustreer nie. Ons wil graag hande vat met die Staat as gelyke vennote om die probleme van die provinsie te pak. Maar dan moet hulle ons nie soos kinders en konkurrente behandel nie.

Ek hoop ook dat die Nasionale en Provinsiale Wetgewers hierdie beginsels sal internaliseer en dat dit duidelik sal word in die geld wat in die begrotings beskikbaar gemaak word vir welsynsorganisasies.
(Willem Botha: sekretaris NGMD-OVS)
Terug na inhoud



E. PASTORALE BERADINGSKURSUS: GENESING VAN EMOSIONELE PYN

Potchefstroom: 30 Oktober 2010

Prof Wentzel Coetzer

In hierdie kursus word daar na verskillende areas gekyk waar mense oor die algemeen emosioneel seerkry, alreeds vanaf ‘n baie vroeë stadium van die lewe. Indien sulke onverwerkte pyn maar net diep weggebêre word dan is dit geneig om gedurende latere jare meer en meer na die oppervlakte te kom in allerlei verskuilde vorme. In hierdie verband word daar onder ander gelet op onverwerkte trauma wat dikwels die aanleidende oorsaak tot abnormale vrese is. Verder word ook sterk gefokus op die rol van die leuen gekoppel aan insidente van verwerping en emosionele aftakeling en hoedat die leuen telkens met die waarheid vervang moet word ten einde heling te fasiliteer. Talle voorbeelde word bespreek en praktiese riglyne vir die pastorale begeleiding van emosioneel verwonde persone word aan die orde gestel.

Plek
Gastehuis aan linkerkant van hoofgebou van ALS-Groep - 2 km uit Potch op JHB pad (N12) aan linkerkant

GPS koördinate
Suid: 26.69543 Oos: 27.13456
Koste
R170 (sluit in sleutelnotas en verversings)
Tyd
08.00 – 13.00
Navrae en bespreking
0836600409 of 018-2947457 of
wentzelcoetzer@telkomsa.net (tuis)
wentzel.coetzer@nwu.ac.za (universiteit)

Handleiding: te koop (opsioneel)
R150 (plus R20 vir posgeld)

Terug na inhoud



F. PASTORALE BERADINGSKURSUS: DIE UITDEEL VAN SEËN

Potchefstroom: 18 September 2010

Prof Wentzel Coetzer

Hierdie kursus is gebaseer op die boek, The Blessing, deur Gary Smalley en John Trent (oorspronklik ‘n Ou-Testamentiese proefskrif wat populêr verwerk is). ’n Studie is gemaak van al die gevalle in die Bybel waar persone geseën is en vyf tipiese kenmerke is geïdentifiseer wat deurgaans aanwesig was – hierdie vyf aspekte kan vandag steeds in verhoudinge toegepas word met wonderlike resultate. God het dan ook aan sy Kerk hierdie vyf aspekte toevertrou en elkeen wat lid word van hierdie geestelike familie kan uiteindelik die seën ontvang wat hulle in hul kinderjare misgeloop het. Die Woord gee ‘n bloudruk waarvolgens verhoudings herkonstrueer kan word en die verlore seën wel op ’n later stadium ontdek kan word.

Plek
Gastehuis aan linkerkant van hoofgebou van ALS-Groep - 2 km uit Potch op JHB pad (N12) aan linkerkant

GPS koördinate
Suid: 26.69543 Oos: 27.13456
Koste
R170 (sluit in sleutelnotas en verversings)
Tyd
08.00 – 13.00
Navrae en bespreking
0836600409 of 018-2947457 of
wentzelcoetzer@telkomsa.net (tuis)
wentzel.coetzer@nwu.ac.za (universiteit)

Handleiding: te koop (opsioneel)
R150 (plus R20 vir posgeld)

G. ALLE GEMEENTES WAT JEUGWERKERS AANGESTEL HET IN JEUGWERKPOSTE...
Gielie Loubser, voorsitter van JONK, versoek vriendelik dat die volgende inligting so spoedig moontlik volgens julle interne beleid en strukture versprei word na gemeentes, predikante en jeugwerkers:

JONK, die algemene sinode se taakspan vir jeug, saam met die Kerklike Jeugwerkersvereniging (KJWV), het nodig om dringend kontak te maak met alle jeugwerkers wat in NG EN VG gemeentes aangestel is om met die jeug te werk. Om die proses tot legitimasie van jeugwerkers aan te help het ons dringend nodig dat jy, of jou gemeente, voor 31 September 2010 ’n e-pos stuur na jeugwerk@gmail.com sodat ons vir jou ’n klein sensusvorm kan e-pos. Hierdie proses moet teen 13 Oktober 2010 voltooi wees. Ons waardeer jul vinnige optrede.

Terug na inhoud



Vriendelike groete

Mossie Mostert

Besoek ons webblad
Staak asb. versending van Noord-Kaapland eNuus
/
Teken my asb. in op Noord-Kaapland eNuus
Sinode in Noord-Kaapland
(
Posbus 1430

Kimberley

8300

(
Villiersstraat 15

Kimberley

8300

(
+27 (053) 832 9581/2

(
+27 (053) 832-8212

noordkaapsinode@xsinet.co.za[image: image2]

Noord-Kaapland eNuus





Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

